
Berhoeboeng dengen djalannja wet alam jang menetepken hidoepnja bangsa-bangsa didjeman doeloe dan sekarang, kita orang perloe sekali hidoepken Nationalisme boeat djaga baek kita poenja bangsa dari bahaja loedes. Boeat bikin ini matjem chu-i digoenaken menoeloeng negri, terlebih doeloe kita haroes mengarti maksoednja dengen baek. Bangsa Tionghoa ada berdjoembla ampatratoes millioen djiwa; dan antara bangsa-bangsa tjampoeran bangsa Mongool berdjoembla tida lebih dari bebrapa millioen, bangsa Boantjioe koerang-lebih satoe millioen, bangsa Tibet bebrapa millioen, dan bangsa Turkistan jang memeloek agama Islam satoe millioen bangsa semoea tida melebihi sapoeloe millioen, djadinja; boeat sebagian besar, bangsa Tionghoa ada bangsa Han jang mempoenjai persama'an darah, bahasa, agama, adat-lembaga - satoe bangsa jang moeloes dan mentjil sendirian.

Bagimanatah adanja sekarang kadoedoekannja kitaorang poenja bangsa didoenia? Djika dibandingken dengen laen-laen bangsa kitaorang poenja djoembla ada jang paling besar dan kasopanan jang paling toea, jang sampe ini waktoe telah liwatken ampatriboe taon. Seharoesnja kitaorang soedah moesti madjoe seperti laen-laen bangsa dibinoea Europa dan Amerika. Tapi apa maoe bangsa Tionghoa tjoema mempoenjai goendoekan familie dan kaoem satoe She; kitaorang tida ada mempoenjai soemanget kabangsa'an. Achirnja maski ampatratoes millioen djiwa berkoempoel disatoe Tiongkok, sebetoelnja kitaorang tida lebih sebagi satoe goendoekan pasir jang berarakan. Kita poenja negri ada negri jang paling miskin dan lemah didoenia, dengen mempoenjai kadoedoekan jang paling renda dalem kalangan internationaal; sementara laen-laen menoesia ada sebagi piso sajoer dan piring makan, adalah kita jang djadi ikan dan dagingnja. Kitaorang poenja kadoedoekan ini waktoe ada sanget berbahaja; kaloe kita tida bekerdja dengen soenggoe-soenggoe boeat hidoepken Nationalisme dan gaboengken kita poenja ampatratoes millioen rahajat boeat tjiptaken satoe bangsa jang tegoe, kita aken alamken satoe bintjana negri bakal moesna dan kita poenja bangsa aken djadi loedes. Boeat tjega ini bahaja, kita moesti bikin itoe Nationalisme djadi dipoedja dan goenaken soemanget kabangsa'an boeat menoeloeng negri

